
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৫২৪
গীতালি





কাঁপন ধরে বাতাসেতে—

পাকা ধানের তরাস লাগে, শিউরে ওঠে ভরা ক্ষেতে।

জানি গো আজ হাহারবে তোমার পূজা সারা হবে
নিখিল-অশ্রু-সাগর-কূলে।
মোহন রূপে কে রয় ভুলে?






সুরুল

১১ ভাদ্র [১৩২১]








শারদা








শরৎ, তোমার অরুণ আলোর অঞ্জলি
ছড়িয়ে গেল ছাপিয়ে মোহন অঙ্গুলি।

শরৎ, তোমার শিশির-ধোওয়া কুন্তলে—

বনের পথে লুটিয়ে-পড়া অঞ্চলে
আজ প্রভাতের হৃদয় ওঠে চঞ্চলি।

মানিক-গাঁথা ওই-যে তোমার কঙ্কণে
ঝিলিক লাগায় তোমার শ্যামল অঙ্গনে।

কুঞ্জছায়া গুঞ্জরণের সংগীতে

ওড়না ওড়ায় একি নাচের ভঙ্গিতে—
শিউলিবনের বুক যে ওঠে আন্দোলি।






সুরুল

১৯ ভাদ্র [১৩২১]








জয়








মোর মরণে তোমার হবে জয়
মোর জীবনে তোমার পরিচয়
মোর দুঃখ যে রাঙা শতদল
মোর ঘিরিল তোমার পদতল,
মোর আনন্দ সে যে মণিহার

মুকুটে তোমার বাঁধা রয়

